Gwella Gwasanaethau: Yr Achos dros Fferyllwyr Ymgynghorol

Cynulleidfa Darged
Lluniwyd yr adnodd hwn ar gyfer
· Gweithredwyr, Cyfarwyddwyr, Cyfarwyddwyr Cynorthwyol a chomisiynwyr y GIG, sy’n gyfrifol am sicrhau deilliannau iechyd gwell i’r boblogaeth,
· Cyrff Arweinyddiaeth Broffesiynol, sy'n ceisio deall rôl fferyllwyr ymgynghorol o fewn y tîm amlbroffesiynol, a
· Rhwydweithiau Clinigol a Phartneriaethau Traws-glwstwr sy'n cynllunio cymysgeddau sgiliau mwy amrywiol o fewn eu systemau gofal iechyd.
Pwrpas yr adnodd
Pwrpas yr adnodd hwn yw codi a meithrin ymwybyddiaeth o rôl fferyllwyr ymgynghorol. Bwriedir iddo hefyd ysgogi sgyrsiau ynglŷn â’r meysydd gwasanaeth y mae angen arweinyddiaeth fferyllwyr ymgynghorol arnynt i wella deilliannau iechyd y boblogaeth.
Ffrwyth gwaith ymchwil, dadansoddi data ac ymgyrchoedd ymgysylltu â rhanddeiliaid yw’r adnodd hwn, a gynhaliwyd gan Addysg a Gwella Iechyd Cymru rhwng Awst 2023 ac Ionawr 2024. Mae’n cynrychioli’r cam cyntaf, dan Gam Gweithredu 12 y Cynllun Gweithlu Fferylliaeth Strategol, i ‘Gytuno ar Strategaeth Fferyllwyr Ymgynghorol i Gymru’ a’i gweithredu. 

1 Yr achos strategol dros rolau“Mae cael tîm amrywiol o weithwyr proffesiynol, yn enwedig o statws cyfartal, yn cynnig lefel o sgwrsio, trafod a chynllunio strategol y tu hwnt i ddynameg y tîm nyrsio / meddygon safonol”, Cyfarwyddwr Meddygol, Bwrdd Iechyd Prifysgol Cymru.

Arweinyddiaeth Glinigol er budd defnyddio meddyginiaethau
Mae meddyginiaethau’n rhan annatod o ddarpariaeth gofal iechyd modern, ac yn defnyddio adnoddau ariannol sylweddol, gweler Ffigur 1. 
Mae’r rhagolygon ar gyfer y degawd nesaf yn darogan cynnydd yng ngraddfa a chymhlethdod y defnydd o feddyginiaethau, yn sgil cyffredinrwydd cynyddol cyflyrau hirdymor ymysg poblogaeth sy'n heneiddio1. Mae gweithlu medrus, a chydweithio, yn allweddol i wireddu'r manteision posibl ar gyfer iechyd y cyhoedd yn sgil datblygiadau mewn meddygaeth ddigidol a meddygaeth fanwl, yn ogystal â deallusrwydd artiffisial1.
Mae angen inni sicrhau bod y cymysgedd sgiliau mewn uwch dimau arweinyddiaeth glinigol yn optimaidd. Mae arweinyddiaeth glir yn angenrheidiol ar gyfer stiwardiaeth feddyginiaethol, ar draws y system, i sicrhau gwelliannau iechyd lle mae meddyginiaethau’n rhan sylweddol o ofal.
Gall fferyllwyr ymgynghorol arwain gwasanaethau neu ddarparu arweinyddiaeth ar y cyd. Mae hyn yn galluogi gwell defnydd o set sgiliau pob disgyblaeth glinigol a chyflawniad modelau gweithlu mwy cynaliadwy. Mae hyn yn cyd-fynd â nod GIG Cymru o ddarparu modelau gweithlu di-dor, amlbroffesiynol ac amlasiantaeth erbyn 20302.

Ffigur 1: Graddfa a chymhlethdod cynyddol meddyginiaethau modern
	Graddfa a chymhlethdod cynyddol y defnydd o feddyginiaethau yng Nghymru

	· Meddyginiaethau: yr ymyriad gofal iechyd mwyaf cyffredin. 
· 9.6% o wariant gofal iechyd ar y gost o gaffael meddyginiaethau (ac eithrio’r isadeiledd cyflenwi a phrosesau monitro diogelwch ac effeithiolrwydd). 
· mae costau caffael meddyginiaethau dros £1 biliwn: 
 40% o feddyginiaethau’n bresgripsiynau ysbyty, 
 60% yn bresgripsiynau gofal sylfaenol*. 
· Mae bron i 500 o feddyginiaethau newydd wedi’u cymeradwyo i’w defnyddio yng Nghymru ers 2017. 
· Dros y degawd diwethaf mae nifer y meddyginiaethau a gaiff eu rhagnodi fesul pen o'r boblogaeth wedi cynyddu.

*Yn 2021-2022
Y Gymdeithas Fferyllol Frenhinol. 2023. Rhagnodi Cynnydd3
	Bydd y defnydd o feddyginiaethau’n parhau i gynyddu dros y degawd nesaf, oherwydd: - 
· poblogaeth sy'n heneiddio, 
· amlafiachedd+, 
· amlgyffuriaeth++, 
· rhagor o achosion o ganser, a
· meddygaeth fanwl+++. 




+ Amlafiachedd – mwy o bobl â >2 gyflwr cronig hirdymor. 
++ amlgyffuriaeth – y defnydd o feddyginiaethau lluosog.
+++ mae meddygaeth fanwl yn ystyried geneteg unigolion, eu ffyrdd o fyw a’u hamgylcheddau i bennu’r triniaethau mwyaf addas a buddiol. 








Llywodraeth Cymru. 2023. Cyngor ar Wyddoniaeth a Thystiolaeth (SEA). Y GIG mewn 10 mlynedd a mwy2



Cyflwyno safonau STEEEP
Mae fferyllwyr ymgynghorol yn gyfryngau pwysig i ddarparu gofal o ansawdd, fel y’i disgrifir gan safonau ‘STEEEP’ (Diogel, Amserol, Effeithiol, Effeithlon, Teg, Canolbwyntio ar Unigolion), yn Fframwaith Ansawdd a Diogelwch y GIG Llywodraeth Cymru: Dysgu a Gwella4. Mae ganddynt gyfrifoldebau fel lleihau anghydraddoldebau iechyd a gwella deilliannau iechyd y boblogaeth trwy ddyrannu adnoddau. (Link to Appendix 1 here)

2 Rôl unigryw fferyllwyr ymgynghorol o fewn y tîm amlbroffesiynol
Gall fferyllwyr ymgynghorol fod yn rhan fwyfwy arwyddocaol o’r datrysiad i heriau presennol y GIG yn y ffyrdd a ganlyn:- 
Gallant gymryd cyfrifoldeb am wneud yn siŵr bod arian cyhoeddus, sy’n cael ei wario ar feddyginiaethau, yn sicrhau ffrwyth buddsoddiad o ran gwelliannau iechyd y boblogaeth penodol. 
Gallant arwain ymyriadau meddyginiaethol pwysig, uchel eu gwerth o safbwynt cyfreithlondeb clinigol, o fewn y tîm amlbroffesiynol. 
Mae swydd-gynlluniau cadarn yn ofynnol ac yn cynnig capasiti i fferyllwyr ymgynghorol arwain newid. 
Caiff y swyddi eu cynllunio i ysgwyddo awdurdod a chyfrifoldeb am gyflawni deilliannau iechyd y poblogaethau targed, trwy ddyrannu adnoddau, er enghraifft cyllidebau staff neu feddyginiaethau. 
Mae trefniadau gweithio ar y cyd yn golygu bod y rolau’n wynebu ‘tuag allan’ o safbwynt y sefydliadau cynhaliol. Maent yn ysgwyddo cyfrifoldebau am gysoni a chydgysylltu’r defnydd o feddyginiaethau o fewn rhwydweithiau clinigol neu lwybrau gofal, ar draws ffiniau traddodiadol ym maes gofal sylfaenol, eilaidd a thrydyddol. 
Nodwedd gyffredin ymhlith rolau fferyllwyr ymgynghorol yw datblygu’r adeiladwaith fferylliaeth sylfaenol sy’n hanfodol i ddarparu diogelwch meddyginiaethau a gofal o ansawdd ar draws y system, gweler Ffigur 2.
Mae timau clinigol sydd â phrofiad o gydweithio â fferyllwyr ymgynghorol yn nodi eu bod yn meithrin dull manwl, cyfannol a dadansoddol o drin gofal, sy’n rheoli risgiau, ac yn llunio penderfyniadau sy’n canolbwyntio ar gleifion. 
Cânt eu cydnabod am arwain datblygiad y gweithlu amlbroffesiynol mewn perthynas â gwybodaeth a sgiliau meddyginiaethol, ac am gydlynu ymchwil feddyginiaethol amlbroffesiynol.
[image: ]
Ffigur 2: Adeiladwaith fferylliaeth i sicrhau diogelwch ac ansawdd meddyginiaethau[image: ]
3 Pa fanteision a ddaw yn sgil swyddi fferyllwyr ymgynghorol?
Gellir ystyried y manteision o safbwynt sawl carfan: y cyhoedd, y gweithlu amlbroffesiynol, sefydliadau, y system gyfan a gweithwyr fferyllol proffesiynol.
Buddion i’r cyhoedd
Mae rhwydwaith cenedlaethol o fferyllwyr ymgynghorol yn cynnig gwell gwasanaethau iechyd a gofal cymdeithasol yn sgil y canlynol: -
· Darparu arbenigedd meddyginiaethol i’r rhai y mae ei angen arnynt5.
· Gwneud y defnydd gorau o sgiliau fferyllol i sicrhau modd trawsffiniol o gyrchu meddyginiaethau.
· Hyrwyddo diogelwch meddyginiaethau a lleihau niwed meddyginiaethol3,6,7,8.
Darllenwch eirda gan ddefnyddiwr gwasanaeth yma Link to Appendix 2
Manteision i’r gweithlu amlbroffesiynol, sefydliadau ac i’r system gyfan
Mae manteision rolau fferyllwyr ymgynghorol i’r tîm amlbroffesiynol, sefydliadau’r GIG a GIG Cymru yn cynnwys: - 
· Cynnal arbenigedd fferylliaeth glinigol uwch i ddarparu gwasanaethau cymhleth trwy gyfrwng swydd-gynlluniau, 
· Cynyddu amrywiaeth y proffesiynau sy’n darparu cyngor ar lefel y Bwrdd Gweithredol,
· Hyrwyddo cysondeb cenedlaethol o ran diogelwch meddyginiaethau a defnydd effeithlon o gyllidebau i leihau risgiau sefydliadol,
· Darparu stiwardiaeth feddyginiaethol ar gyfer nyrsys, meddygon, cymdeithion meddygol, contractwyr, gweithwyr proffesiynol perthynol i iechyd a gweithwyr iechyd a gofal cymdeithasol proffesiynol eraill ar gyfer materion meddyginiaethol ymysg y poblogaethau targed,
· Creu adnodd datblygedig yn GIG Cymru ar gyfer y tîm amlbroffesiynol cyfan ym meysydd ymchwil, addysg a mentora meddyginiaethol,
· Trawsnewid y dull o gyflenwi gwasanaethau, lle mae meddyginiaethau’n rhan bwysig o ofal, trwy gymhwyso ysgogwyr polisi (fframwaith ansawdd a diogelwch y GIG4, Rhagnodi Cynnydd3, Cymru Iachach9, Fframweithiau Clinigol Cenedlaethol10, Cynllun Gweithredu Cenedlaethol ar gyfer y Gweithlu11).
Buddion i weithwyr fferyllol proffesiynol
Mae rolau fferyllwyr ymgynghorol yn hyrwyddo lles fferyllwyr trwy gyfrwng swydd-gynlluniau strwythuredig12. 
Bydd rhagor o rolau ar lefel ymgynghorol yn gwella cyfraddau atynnu, recriwtio a chadw’r gweithlu fferyllol, yn sgil darparu:
- llwybr gyrfa clinigol hyd at rolau uwch ar gyfer fferyllwyr, gan rychwantu hyfforddiant israddedig, sylfaenol, ôl-gofrestru, uwch ac ymgynghorol;
- gyrfaoedd clinigol uwch fel gwir ddewis amgen yn lle rolau uwch anghlinigol; 
- amrywiaeth o swyddi, rhwng Band 8b ac 8d yr Agenda ar gyfer Newid, fel rhan o lwybr datblygiad gyrfa o fewn rôl y swydd yn pontio cyfrifoldebau ar lefel leol, rhanbarthol a chenedlaethol.



4 Sut y gall GIG Cymru gynyddu nifer y rolau fferyllwyr ymgynghorol?
Wrth ymgysylltu, nododd ein rhanddeiliaid y bydd y GIG yn brin o adnoddau i ddatblygu fferyllwyr ymgynghorol ym mhob maes/ardal a fyddai’n elwa o’u cyfraniad. 
Mae angen mwy o gydweithredu a dull strategol mwy tryloyw o ddatblygu rolau i’r dyfodol.
Drwy Gymru gyfan, mae’n rhaid datblygu rolau’n seiliedig ar iechyd y boblogaeth, asesiad o anghenion fferyllol a data ar sail y defnydd o feddyginiaethau.
1. Gall blaenoriaethau clinigol cenedlaethol greu cyfleoedd i sefydliadau gyd-ysgwyddo’r gost ar gyfer swyddi fferyllwyr ymgynghorol rhanbarthol a chenedlaethol. 

Gall sefydliadau cydweithredol ddefnyddio contractau anrhydeddus i sefydlu rolau sy'n arfer eu dylanwad ar draws y system. Gall aelodau priodol o staff uwch, nad ydynt o fewn y gwasanaethau fferyllol, weithredu fel rheolwyr llinell ar gyfer fferyllwyr ymgynghorol. Mae hyn yn amodol ar y ffaith bod cysylltiadau gwaith cadarn yn cael eu cynnal ag uwch-arweinwyr fferyllol. 

2. Gall sefydliadau archwilio sut y gellid datblygu rhai rolau fferyllwyr presennol yn swyddi fferyllwyr ymgynghorol. Yn GIG Cymru, roedd 262 o rolau fferyllwyr yn yr ystod Band 8b i 8d (Ffynhonnell: Cofnod Staff Electronig y GIG, Awst 2023). 

5 Beth yw fferyllydd ymgynghorol?
Mae’r teitl ‘fferyllydd ymgynghorol’ wedi’i gymeradwyo gan y Gymdeithas Fferyllol Frenhinol (RPS) i’w ddefnyddio fel y’i diffinnir yn y Cwricwlwm Fferyllwyr Ymgynghorol13:-Fferyllydd Ymgynghorol: Unigolyn sydd wedi’i ardystio gan y Gymdeithas Fferyllol Frenhinol fel un sydd wedi bodloni deilliannau’r cwricwlwm fferyllwyr ymgynghorol, drwy gyfrwng y rhaglen asesu, ac sy’n gweithio ar hyn o bryd fel fferyllydd ymgynghorol cymeradwy.


Mae diogelu’r teitl fferyllydd ymgynghorol yn rhoi sicrwydd gwerthfawr i’r cyhoedd a’r GIG. Mae hyn o fudd i fferyllwyr yn sgil hybu hygrededd proffesiynol mewn cysylltiad â'r teitl.
Gall pobl sy'n cael gofal gan fferyllydd ymgynghorol fod yn ffyddiog ei fod yn ofal diogel ac o ansawdd uchel. Gall gweithwyr proffesiynol eraill sy'n ymofyn cyngor roi eu ffydd yng ngwybodaeth, sgiliau a galluoedd strategol y rhai sy'n arddel y teitl.

6 Creu rolau a phenodi iddynt 
Mae Canllawiau’r GIG12, a roddwyd ar waith yn 2020, yn gofyn am broses gyfochrog er budd cymeradwyo pob
· swydd fferyllydd ymgynghorol, a phob 
· swydd-ddeiliad.
Y Gymdeithas Fferyllol Frenhinol (RPS) yw’r corff aelodaeth proffesiynol ar gyfer fferyllwyr a fferylliaeth. Mae’r RPS yn gweinyddu cymeradwyaeth swyddi ac ardystiadau proffesiynol ar ran y GIG. 
Mae cymeradwyaeth swyddi yn safoni lefel, fformat a chwmpas rolau fferyllwyr ymgynghorol ar draws y DU. Mae’r rolau’n mynnu cylch gorchwyl pendant gyda deilliannau mesuradwy ar draws ffiniau sefydliadol. Mae’r swydd-gynlluniau’n hyblyg ond rhaid iddynt glustnodi amser i alluogi gweithio ar draws pum parth 
· ymarfer proffesiynol, 
· darpariaeth gofal sy’n canolbwyntio ar yr unigolyn a chydweithio, 
· arweinyddiaeth a rheolaeth, 
· addysg, ac 
· ymchwil.
Rhestrir yr holl swyddi cymeradwy yn y Cyfeiriadur Swyddi Fferyllwyr Ymgynghorol14 
Dim ond pan fyddant yn cael eu cyflogi mewn rôl gymeradwy, a phan fyddant yn meddu ar Ardystiad Fferyllydd Ymgynghorol yr RPS (neu, os cawsant eu penodi i'w rôl cyn gweithredu Canllawiau'r GIG yn 2020) y caiff swydd-ddeiliaid ddefnyddio'r teitl ‘fferyllydd ymgynghorol’. 
Er mwyn ennill ardystiad, rhaid i unigolion argyhoeddi Pwyllgor Cymhwysedd Clinigol bod eu hymarfer yn bodloni lefel mynediad fferyllydd ymgynghorol, fel y’i disgrifir yng Nghwricwlwm Fferyllwyr Ymgynghorol yr RPS1. 
Mae rhanddeiliaid yn awyddus i wybod pryd y bydd angen rôl fferyllydd ymgynghorol yn hytrach na rôl Uwch-fferyllydd. Link to Appendix 3.

7 Risgiau Presennol 
Yn ystod y degawd diwethaf, dim ond pedair ar ddeg o rolau fferyllwyr ymgynghorol a ddatblygwyd yn GIG Cymru. Fodd bynnag, mae saith deg naw o swyddi wedi’u cymeradwyo gan yr RPS ers 2020 ledled y DU. 
Wrth i swyddi barhau i gael eu datblygu’n organig, fesul sefydliad, golyga fod cyfleoedd yn cael eu colli i ddarparu gofal iechyd darbodus. Hefyd, mae’n peri risgiau i wasanaethau fferyllol craidd cyfagos yn sgil gweithlu fferyllol symudol. Link to Appendix 4. 
Yn ystod 2023-24, bu i saith fferyllydd yng Nghymru ennill yr ardystiad fferyllydd ymgynghorol. Er hyn, nid ydynt wedi’u penodi i rolau fferyllwyr ymgynghorol. Mae perygl i hyn beri dadrithiad, gan arwain at ildio arbenigeddau clinigol uwch i genhedloedd eraill.

8 Casgliad
Drwy greu rolau fferyllwyr ymgynghorol, bydd sefydliadau’n cyflawni safonau STEEEP4 ac yn gweithio i oresgyn seilos cyllidebol, daearyddol a phroffesiynol, lle mae meddyginiaethau’n rhan bwysig o ofal.Daeth ein hadolygiad ymchwil i’r casgliad bod rolau fferyllwyr ymgynghorol, lle mae meddyginiaethau’n rhan bwysig o ofal, yn gyson yn darparu gofal mwy diogel, di-dor ac sy’n canolbwyntio ar yr unigolyn i boblogaethau targed na chynt (cyn yr ymyriad)6,7,8. 



Mae dull cyfrifol o ddatblygu’r gweithlu a swyddi’n angenrheidiol er mwyn denu uwch-fferyllwyr i’r meysydd ymarfer clinigol, lle mae swyddi newydd yn cael eu datblygu, er mwyn gwella ansawdd a diogelwch a deilliannau iechyd y cyhoedd.
Mae arweinyddiaeth fferyllwyr ymgynghorol yn gwella deilliannau iechyd ac yn cynnig buddion economaidd y gellir eu hatgynhyrchu mewn unrhyw ardal neu arbenigedd lle: -

1. maent yn gyfrifol am ddyrannu adnoddau, megis cyllidebau staff neu feddyginiaethau,
2. maent yn gweithio’n drawsffiniol mewn timau amlbroffesiynol,
3. mae angen deilliannau clinigol gwell ar y boblogaeth, 
 mae meddyginiaethau’n rhan bwysig o ddarpariaeth gofal.

7 Argymhelliad
Anogir rhanddeiliaid i weithio o fewn eu sefydliadau a chyda sefydliadau partner posibl i nodi meysydd blaenoriaeth ar gyfer rolau fferyllwyr ymgynghorol o fewn eu cynlluniau gweithlu. Gellir sbarduno cynllun gweithredu gyda’r cwestiynau canlynol:-· Beth yw eich meysydd blaenoriaeth ar gyfer gwella gwasanaethau? 
· Pa mor arwyddocaol yw rôl meddyginiaethau o ran atal, trin neu wella'r grŵp poblogaeth hwn?
· Beth yw’r lefel bresennol o ran costau meddyginiaethau, gwastraff, yn ogystal â’r niweidiau/camgymeriadau y gellir eu hosgoi sy’n gysylltiedig â’r grŵp poblogaeth hwn?
· O ystyried yr arbenigedd, pa lefel o fewnbwn sy’n angenrheidiol o ran fferyllydd ymgynghorol? Bwrdd Iechyd, Rhanbarthol neu Genedlaethol? 
· Pwy yw eich partneriaid er budd creu rôl?

